
El braconiere

Mossano (Vi)
Motivazione
Nella vita quotidiana di ogni paese circolano storie spesso trasfigurate da una buona dose di fantasia. 

Questa, legata al mondo dei cacciatori, ha un piglio boccaccesco che però non nasconde la leggerezza ironica di fondo.

El bracconiere

Nea bassa, la zona che sta fra i monti vicentini e quei padovani, ghe xè oncora on bon numero de cacciatori.

Savemo che la caccia xe on sport, par modo de dire, e chel ga oncora on zerto seguito, in te a pianura padana.

Le riunion de i cacciatori le xò sempre pitosto scaldonà, e anca ghe xe sempre na bona partecipazion.

No ga servio el referendum, che a dire el vero el ghe gà scurzà le onge ai cacciatori, el gà scurzà anca le zone de caccia libera, oltre che i osei cacciabili, anca se quei i se ghea scurzà da luri soli.

El spirito dei cacciatori le restà intatto!

Le discussion le va longhe ore, fin che ghe xe la riunion, el resto co la xè finia, drento l’ostaria.

E qua scomizia i casini! Ghe xè in zona, on cacciatore chel ga na zerta passion par la mojere de nantro cacciatore. I dù, mario e amante, i sé anca amizi. Ma quando chel va catare la mojere del’amico de sicuro nol va par parlar de caccia.

El ga sì la furbizia de metare la machina on poco sconta so na caezagna, drio on trimo de sorgo, in modo che quei che passava pa la strada no i la vedesse, anca pa rispetto de l’onore de la sposa, che nessun ghesse gnente da dire.

Ma seben che i nostri du, ciamemoli morosi, i jera discreti, in paese la gente ciacolava.

Savemo tuti che nei paesi i segreti pi segreti i xè quei pubblicà sol gazetin.

El mario, bon cliente de l’ostaria - l’osto contava chel bastava par pagare l’afito - el conferia a tuta la storia na zerta patente de onestà. La sposa no ghe jera dubbio che la patisse, la se ghea guadagnà la compassion e anca el sostegno de le so amiche, anche se on poca de invidia la ghe jera, el merlo el jera anca on gran bel toso.

Ma el poro can del mario chel se spostava da on’ostaria a che altra o el vegnea casa tardi a la sera, spesso anca on poco cargo, el se gà accorto de sta machina sconta drio la caezagna, in fianco al sorgo, in te na posizion de pronta partenza.

Alla riunion de i cacciatori che i capi della provincia i gà organizzà prima che scomizia la stajon, dopo che ga parlà tutti i caporioni, tuti i ospiti, el presidente el se rivolge ai presenti co la solita domanda: calchedun gà calcossa da dire?

Savemo tuti che quelo lè el momento pi importante de tute le riunion, la prova del nove de le ciacole.

Se alza uno e l’altro. I cacciatori i sé quasi tuti contadini, gente co la testa so le spale e poche parole. Dopo tuti i discorsi complicati dei capi i se ga sciarà fora in dialetto par capirse mejo.

Ultimo, quando che romai i se jera quasi calmà, alza la man el nostro amico. “Mi siori gavaria na roba da dire”.

Co on gran paterna d’animo el dise che lè sicuro che nel gruppo ghe sé on bracconiere.

Podì irnmaginarve che scaldonamento de animi.

“Se te si sicuro de quelo che te disi, te ghè da fare el nome. A semo bersaglià de calunnie da tuti, i ga fato on referendum par farne star casa e, se no fusse parchè ai govemo ghe serve anca i schei de le licenze, i ne gavaria fermà anca massa. Manca che ghe sia anca chi che va de frodo, sè come spararse in te i ovi par farghe dispetto a la mojere. Tira fora i nomi che sistememo sta roba quà e suito”.

“Par la nostra dignità de cacciatori, par salvare i nostri diritti, par no darghe argomenti novi ai naturalisti, te ghe da dire el nome del bracconiere”.

El poro can, co on fil de voze, el dise de ver tegnù de ocio da on bel toco la machina del so amico ( e lì el fa el nome e cognome), spesso sconta in mezo ai sorgo.

El lo ga tendù pi de na volta chel ndasea e el vegnea de traverso i campi. El spiega chel fasea on mucio de giri par essare sicuro che nessun lo vedesse, vanti e indrio, prima de montare in machina.

L’unica giustificazzion de tuto sto andirivieni podea essare solo chel nasea a caccia de frodo!

La platea se stà copà! Tuti jera ai corrente del parchè na zerta machina jera spesso in tel campo de che altro, ma nessun ga vù el corajo de dirghelo.

Mi digo che par on momento tutti ga pensà “ la podea capitarme anca a mi”.

